
Resolución de la Junta de Personal Docente no Universitaria de Asturias

XENERALIZACIÓN DE LA UFIERTA DE LLINGUA ASTURIANA Y DE GALLEGO-ASTURIANO NA EDUCACIÓN INFANTIL
El pasáu cursu 2009/2010 unos 59 centros públicos d’Asturies atendíen en Llingua Asturiana o Gallego-Asturiano na Educación Infantil (EI) a un 12% del alumnáu d’esta etapa educativa. Esti añu solo 46 d’esos mesmos centros siguen con esa atención lo que supón l’esaniciu de 13 centros cola consiguiente perda de puestos de trabayu. 
Lo más grave del asuntu ye que’l serviciu d’Inspección liquidó esa enseñanza magar que nes escueles el 100% de los padres y madres demandaran esta enseñanza pa los sos fies y fíes, vulnerando’l derechu que-yos reconoz la Llei d’usu nel so artículu 10. 
N’otros d’estos mesmos centros caltúvose pola resistencia de los equipos directivos o les protestes de les Ampas. Naquellos onde nunca s’impartió Llingua Asturiana o Gallego-Asturiano na Educación Infantil, nun s’atendió nenguna de les demandes esplícites (orales, piticiones con instancies nel Rexistru Xeneral, piticiones escrites a Xestión de Personal…) de los padres o los equipos directivos, solicitanto que los sos fíos o alumnáu recibieran eses enseñances.
La Conseyería Educación nun fexo tampoco nenguna campaña informativa del derechu a recibir enseñanza en Llingua Asturiana o Gallego-Asturiano na EI, nin mandó nenguna circular o instrucción a los centros informando del procedimientu pa garantizar el derechu de los padres y madres a elixir la formación llingüística los sos fíos y fíes recoyíu nel artículu 10 la Llei 1/98 d'Usu.

Ante esta situación d'arbitrariedá y vulneración de los derechos llingüísticos fundamentales de los padres y madres a escoyer que los sos fíos y fíes se formen en Gallego-Asturiano o Llingua Asturiana, la Xunta de Personal Docente resuelve esixir a la Conseyería d’Educación:

1. La ufierta xeneralizada y obligatoria de la enseñanza de Llingua Asturiana o Gallego-Asturiano na Educación Infantil acordies colo establecío na llei d'Usu y polo tanto ensin númberu mínimu d’alumnáu.
2. La igua del currículu d’EI onde apaeza nomada la Llingua Asturiana y el Gallego-Asturiano esplicitaos nos oxetivos, conteníos, metodoloxía, competencies básiques y demás conteníos curriculares que la  homologuen coles otres llingües del currículu.
3. Solicitar a l’Alministración el respetu y l’aplicación de la normativa vixente, ya que, tan conculcándose derechos de los alumnos y del  profesoráu.

4. La previsión del aumentu de puestos d'especialistes de Llingua Asturiana y Gallego-Asturiano pal cursu 2011-2012.
5. Que mentanto nun se dean estes condiciones, se tomen transitoriamente les midíes organizatives afayadices en materia personal, material y presupuestario que, como diz esi artículu 10, garanticen la enseñanza del nuestru idioma nesta etapa.

Resolución aprobada por MAYORÍA en Llanes, a 9 de mayo de 2011

